
Predgovor 

Ova zbirka, zajedno sa knjigom Relacione baze podataka (S. Marić, D. 
Brđanin), predstavlja osnovnu udžbeničku literaturu za predmet Baze podataka    
na prvom ciklusu studija studijskog programa Računarstvo i informatika na 
Elektrotehničkom fakultetu Univerziteta u Banjoj Luci. Ovaj materijal može se 
koristiti i kao pomoćni udžbenik za predmete iz oblasti relacionih baza podataka na 
drugim studijskim programima na Elektrotehničkom fakultetu. Zbirka može biti 
korisna i studentima drugih fakulteta za kurseve sličnih nastavnih planova i 
programa, kao i svima drugima koji žele da učvrste teoretska i praktična znanja 
kroz raznovrsne aspekte i primjere primjene. 

Zadaci u ovom, prvom izdanju, svrstani su u četiri glave koje predstavljaju 
logički povezane cjeline koje slijede sadržaj knjige, kao i postupak projektovanja, 
razvoja i korištenja baza podataka: Konceptualno modelovanje, Relacioni model, 
SQL i Normalizacija.  

Na početku svake glave dat je kratak sažetak najvažnijih teoretskih pojmova i 
koncepata iz odnosne oblasti, detaljno opisanih i razrađenih u knjizi Relacione baze 
podataka. Redoslijed primjera u okviru svake glave u saglasnosti je sa redoslijedom 
izučavanja i izlaganja gradiva i organizacijom navedene knjige. Primjeri su 
prezentovani na način da se postupno uvode i rješavaju novi problemski aspekti, uz 
sukcesivno povećanje kompleksnosti problema i izloženih rješenja. Postupak 
rješavanja svakog novog aspekta problema je detaljno opisan, a pri rješavanju 
složenijih problema prethodno opisani postupci su tretirani kao poznati. Dio 
izloženih primjera se odnosi na ispitne zadatke predmeta Baze podataka, na prvom 
ciklusu studija na Elektrotehničkom fakultetu.  

Rješavanje praktičnih zadataka modelovanja baze i manipulacije podacima je, 
kao i u knjizi, najvećim dijelom bazirano na primjeru pojednostavljenog 
informacionog sistema univerziteta, što studentima olakšava razumijevanje 
materije koja se prezentuje. Pored primjera koji se odnose na pojednostavljeni 
informacioni sistem univerziteta, dati su primjeri modelovanja baze i manipulacije 
podacima i za druge pojednostavljene realne sisteme (biblioteka, sistem otkupnih 
stanica određenih proizvoda, uprošteni informacioni sistem kompanije itd.), kako 

bi studenti mogli da vježbaju i provjere sposobnost uočavanja, prepoznavanja i 
povezivanja realnih i teoretskih koncepata u različitim aplikativnim situacijama.  

Pored generičkih i teoretskih modela i koncepata (MOV, relacioni model, 
formalni upitni jezici, normalizacija) u zbirci je prezentovano korištenje konkretnih 
i široko zastupljenih softverskih alata i sistema za modelovanje baze i rad sa 
podacima (ERwin alat za konceptualno modelovanje bazirano na IE notaciji, UML 
konceptualno modelovanje, te MySQL DBMS), kako bi se čitaocu što više 
približili svi praktični aspekti rada sa relacionim bazama podataka.      

          
Banja Luka, januar 2012.     Autori 

